Poesie di Mario Porrazzo
PAISI NGRATU

Nuttati passati a caminari

o assittati nto scaluni ra Matrici,

cu quattru amici ca nun sanu chi fari:

cu Taninu, cu Nellu e cu Filici.

Uri e uri passati a pallari

ri machini ri fimmini e di liettu

e nun ti spercia ri iriti a curcari

picchi ti sienti un pisu supra u piettu.

Mistretta rormi ri suonnu pisanti,

si lamenta nto scuru e arrunfulia;

non ti voli né pi amicu né pi amanti,

e mancu voli chianciri cu tia.

 Mario Porrazzo è uno dei tanti emigrati di Mistretta. Ci ha mandato questa poesia che possiamo definire vera, penetrante, autentica, la “realtà della nostra realtà”. In attesa di conoscerlo meglio e di sapere la sua residenza, gli abbiamo chiesto di potere pubblicare in questo sito la sua composizione, scritta in un dialetto “pulito e lucido”.
 La sua risposta via e-mail è stata la seguente: “Certo, che puoi pubblicarla. Sono, comunque, convinto che potrà  piacere solo a quelli che, come me, sono stati costretti a scappare da Mistretta per i motivi che è facile intuire. Mi riservo di mandarti qualche altra poesia (rigorosamente in dialetto), e intanto ti ringrazio per quello che fai per nutrire la nostra memoria di esiliati. Con affetto Mario”.
SUTTA U PONTI

Sutta u ponti ri Missina

ammazzaru a Cuncittina

ca pi vinti mila liri

si vinnia tutti i siri.

Sutta u ponti ri Mistretta

ammazzaru a za Marietta

ca ri sordi avia l'arsura

e i pristava cu l'usura.

Sutta u ponti ri Reitanu

ammazzaru a Mastru Tanu

ca c'avia a cuoppula storta

e caminava senza scorta.

Sutta u ponti chi va a Motta

ci truvaru na picciotta

ammazzata a vastunati

e chi rrobbi scumminati.

Sutta u ponti ri Livanti

ammazzaru un trafficanti

e c'avia i sacchetti chini

ri vilenu nte bustini.

Sutta u ponti i Partinicu

m'ammazzaru u miegghiu amicu

a so curpa era, pinsati,

priricari libirtati.

Sutta u ponti i Carunia

ammazzati puru a mia

ca nta un munnu ri assassini

nun c'è puostu pi cretini.

E-MAIL

 Caro Tatà Lo Iacono ti mando un'altra poesia, sempre in dialetto secondo la migliore tradizione mistrettese, anche se temo che il mio dialetto è un po’ condizionato da 40 anni di lontananza da Mistretta. Naturalmente, se vuoi e se pensi che la poesia possa piacere o interessare a qualcuno, puoi pubblicarla nel sito e questo mi incoraggerà a mandartene altre. Ancora grazie per la tua attività che sempre più spesso mi intriga (per esempio ti confesso che mi sono quasi commosso a leggere il ricordo di Biagio Valenti, per me "u zu Biaggiu Trumma", per tutto quello che mi ha fatto ricordare).

Con affetto Mario Porrazzo - Bagheria (PA)

 Caro Tatà, le due poesie precedenti le ho inviate con il nome di Mario Portera, saltato fuori da un banale errore di battitura che non ho corretto volutamente, forse per un eccesso di timidezza e riservatezza. Anche perché non mi considero un poeta, ma un pessimo dilettante che si diverte a scrivere per agevolare i ricordi e per non dimenticare il nostro splendido dialetto.

 Ti ringrazio per gli apprezzamenti e ti invio altre due poesie che, se lo ritieni opportuno, puoi pubblicare nel sito. Il mio allontanamento da Mistretta è stato alquanto brusco e per lungo tempo ho solo cercato di non pensarci. Di recente, la concomitanza di alcune circostanze ha permesso, con mia grande gioia, di riavvicinarmi a situazioni e rapporti che pensavo oramai persi.

Da quasi 40 anni vivo a Bagheria e sono un anonimo funzionario pubblico.

Se anche queste due poesie sono di Tuo gradimento fammelo sapere.

Con affetto Mario Porrazzo

SCHITICCHIATA

En'iuornu ca c'era un vientu camurriusu

e mmienzu a strata nun c'era n'arma viva

puru u bar i De Caru era chiusu;
nuddu acchianava e nuddu chi scinniva.
Mi vinni ntesta ri pigghiari pi gghiusu

circannu ri ncuntrari corchi amicu

stancu ri stari nchiusu nton purtusu

a rattarimi a panza e u vuddicu.
Nta stu paisi spirdutu ri muntagna

taliatu a vista ri stu gran castieddu

cu attuornu sulu arbuli e campagna

vuogghiu vulari ma nun sugnu acieddu.
Me patri ci nasciu e me matri puru

ficiru a mia nziemi cu frati e suoru

ma nto me cori c'ha statu sempre scuru

e ha pinsatu sempre cca nun ci muoru.
I strati sunu stritti e agghiummariati

ri nviernu sunu sempre chini i nivi

basta ca ddui lampiuna su stutati

ca pari un campusantu chinu i vivi.
I casi si cunfunninu nta negghia

i porti tutti chiusi a ddui mannati

a matri nun fa nesciri a so figghia

e nuaddi simu tutti carzarati.
L'unica cosa pi suppurtari a cruci

circannu ri stutari sta vampata

e chidda ri circari quattru amici

pi farisi na bedda schiticchiata.
Caloriu porta u vinu ri so patri

Giuvanni quattru provoli attaccati

Pippinu u pani fattu ri so matri

e cincu chila ri cuosti già cunzati.
Unu pripara u fuoco pu castratu

unu vivi e fa brindisi a sta vita

unu fa feddi i provola priatu

unu nun fa nenti penza sempri a zzita.
E duoppu ca manciatu e ca vivutu

ca testa chi raggiuna a minni futtu

ti scuordi ca u paisi ormai è pirdutu

e u munnu nun ti pari tantu bruttu.

PASSIANNU A MISTRETTA

Na matina ri marzu a primavera

a vitti caminari mmienzu a strata

ca s'annacava comu na bannera

e cu l'uocchi mi tirau na lazzata.
Mancu paria na fimmina vera

ma na statua ri marmu livigata

e mi ittau lu curi ngalera

viri chi dannu po fari na taliata.
Nun sacciu mancu chi cristiana era

siddu era schetta oppuru maritata

siddu facia a patruna o a cammarera

s'era gnoranti oppuru era allitterata.
Sacciu sulu ca ri notti nto cuscino

si chiuru l'uocchi a viu cca vicinu.
Poesie nuove ricevute. Grazie. Anche queste a me sembrano "fresche e autentiche". Ripeto: non è piaggeria. Sono, comunque, una "fotografia" della nostra identità e della nostra vita quotidiana.

Certo, il dialetto è più agile e giovane, rispetto a quello più "classico" di

Enzo Romano, tuttavia ha una vivacità che piace.

Ti mando un affettuoso saluto.

Tatà Lo Iacono
13 MARZU 1993

Liggivu nto giurnali stamatina

Ca nta Turchia tricientu minaturi

Travagghiannu e rumpiennusi a carina

Murieru senza grazia i cunfissuri.

A cincucientu metri sutta terra

Scinnievanu ogni ghiuornu addinucchiuni

Comu surdati chi partinu pa guerra

E murieru pi curpa run patruni.

Nta miniera prutizioni nun ci nnera;

Sordi nun nni spinnia pa sicurizza

Sulu u varagnu era la so bannera

E a genti chi muriu era munnizza.

Forsi rumani u miettinu ngalera

Ma è na fissaria e u sannu tutti

Ca u povirieddu nta giustizia spera

E cu havi sordi nveci si nni futti.

Ma i mugghieri ri tanti sbinturati

Chiancinu nte baracchi sori sori

Ca u nivuru nte facci ri mariti

Ora l'hanu stampatu rintra u cori.

Sta montagna era china ri carbuni.

Avienu rittu ca è grazia ri Diu:

Ora è russa ri sangu ri cristiani

E mentri scrivu chianciu puru iu

I PARRINI RI MISTRETTA

Si pi casu u Signuri na matina

Addicirissi ca u munnu pò canciari

Ca cu havi la panza troppu china

È giustu ca cumincia a riunari

E pi cunsigghiu chiamassi tutti i santi

E un cristianuzzu onestu pigghiatu mmenzu a via

Chi nun fussi né scienziatu né gniuranti

E sta sorti tuccassi propriu a mia.

Certu fussi un impegnu assai pisanti

Picchi ogni manciatariu canusciutu

Attuornu c'havi un populu ntricanti

Ca futti, mancia, ngrassa e resta mutu

Quannu fussi u me turnu ri pallari

Ci ricissi o Signuri, cu rispettu,

ca o me paisi c'è genti miliardari

e genti ca nun havi mancu u liettu.

Genti ca mancia quattru voti o iuornu,

Agneddi, pisci, ova e dui cassati

E cu nun havi né primu né cuntuornu

E licca sulu scorci ri patati,

Genti ca nun fa nenti e havi rinari

E manteni mugghieri, figgi e amanti,

E genti ca pi putiri campari

Ci ava vasari i manu a sti briganti.

Ma mentri si facissi a graduatoria

Circannu ri scuvari i chiu caini

E pi ogni tintu ci fussi la so storia

Nte primi posti spuntassiru i parrini.

Certu ca nun ci fussi un santu sulu

Nta votazioni pi canciari u munnu

Ca nun mi rassi pirati nto culu

E lassamu tutti cosi comu sunnu.

I CUNTI RU BRACIERI

Ormai hanu passatu quarantanni

Ma a mia mi pari comu fussi aieri

C'ascutavamu cu l'uocchi ranni ranni

Storie cuntati attuornu a stu bracieri.

Ri nviernu a Mistretta c'era a nivi

E u vientu chi friscava sutta i porti

Ma nuauddi frati e suoru eramu vivi

E nni quariavimu strinciennuni cchiu forti.

Ma u tiempu passa e cancinu i cristiani.

Si scordanu l'affetti e i sintimenti

Pi quattru sordi addiventanu caini;

Vinninu u patri e i cumannamenti.

Quant'era  miegghiu quann'erimu nicuzzi

E jucavimu r'estati mmienzu a via.

Na fedda ri pani cu quattro aulivuzzi

Ma nto cori c'era u suli chi lucìa.

Ora c'avimu u friddu rintra i vini

E u 'nviernu nto piettu s'attaccau;

I sacchetti ri sordi sunu chini

Ma u fuocu nto bracieri si stutau.

TRAVAGGHIU

Na liggi ri lu statu italianu

Rici ca lu travagghiu spetta a tutti

Sia ca ti chiami Cola, Peppe o Cianu

A chiddi beddi e puru a chiddi brutti

Sia ca to patri è sinnacu o baruni

Sia ca fa u macellaiu o l'urtulanu

O sura sutta o suli cu zzappuni

Picchi nasciu ca sorti ri viddanu

Sia ca tu si cumpagnu o socialista

E nta to vita ha fattu  sempri lotta

Si ssi repubblicanu o si fascista

O si scrittu o partitu ra pagnotta

Siddu hai sturiatu po’ fari u prufissuri

Si ssi ri nasca fina u profumiere

Si ssi ntricanti po fari l'assessuri

Si ssi di manu leggia lu varberi

Si ssi lestu ri lingua l'avvocatu

Si ti piaci fari i cunti u raggiuneri

Si ssi lagnusu vatinni surdatu

Si ssi gnuranti fa u carabinieri

Ma nun c'è scrittu nta liggi ri lu statu

Ca po priari i Santi e lu Signuri

Ma nun travagghi s'un si raccumannatu

E n'un ta vinnutu l'arma a un prutitturi

FRATELLI D'ITALIA

Fratelli d'Italia canta l'innu nazionali

Ca sutta sta bannera a genti è tutta uguali

Ma Goffredo Mameli quannu scrissi sta sunata

Certu nun putia pinsari ca scrivia na gran minchiata

A patria è una sula, a liggi è tutta a stissa

E cu sti gran paroli ti pigghianu pi fissa

A Roma c'è a capitali, o nord c'è u travagghiu

E a Sicilia nta st'Italia forsi ci finiu pi sbagghiu

Simu peggiu ri na varca chi galleggia mmenzu o mari

Si putissiru i fratelli nni facissiru annuari

Nun lu fannu pi ntiressi ca ci siervinu sti vrazza

Pi mannari avanti i fabbrichi nun ci nne custioni i razza

Senza u sangu ri cristiani ca iddi chiamanu tirruna

Nun s'avissiru arriccutu e nun fussiru patruna

Ma u Signori chi sta n'celu, pi nun fari cosi storti,

Quannu spartiu li beni nni retti megghiu sorti

A iddi negghia e friddu e città unni si mori

A nuaddi suli e mari e puisia nto cori

U CULURI RA CAMMISA

E tiempi quannu c'era Mussulini

E pi strata si cantava giovinezza

A genti già nn'havia i sacchetti chini

Ri essiri trattata comu fezza

Gerarchi che vantavanu vittoria

E scrivianu nte mura "Viva u Duci"

Ma cu pampa havi mpressa nta memoria

Na libirtà pisanti comu cruci

Si pallavi cu l'amici mmienzu a chiazza

Senza pi chissà fari a nuddu dannu

Ri certu ti pigghiavi un cuorpu i mazza

E t'accusavanu ca stavi cumpluttannu

Si to figghiu pi irisinni a scola

Si mittia na cammisa russa o virdi

U regime senza riri na parola

Accuminciava a assicutari spirdi

A patria era parola biniritta

E l'Italia mmienzu o mari era na navi

Chi navigava senza aviri rotta

Cu populu a catina, comu schiavi

Iu a ddi tiempi nun havia mancu nasciutu

Sti cosi i sacciu pi sintutu riri

Pirò m'abbasta soccu m'hanu cuntatu

Ri genti ca muriu pi nun mururi

Comu succeri ruoppu ogni timpesta

Ca torna u suli pi quariari a terra

Pi cinquant'anni ora hamu fattu festa

E arristau sulu u ricuordu ri sta guerra

Ora campamu ca democrazia

Ma genti tinta certu nun nni manca

I latri, l'assassini e a fitinzia

Futtinu u munnu ma cu a cammisa bianca

ALL'AMICU ABBANNUNATU

N'amicu miu troppu sfurtunatu

Mi rissi "u munnu è tuttu fitinzia"

E iu sapiennu chiddu c'ha passatu

Rugnu raggiuni a iddu e "Così sia"

Ruoppu vint'anni ri fari malavita

Pi cunzari na famigghia comu l'oru

Oggi po' diri ca pirdiu a partita

E nun po' fari sucu e mancu bruoru

Pari ca u munnu ci vutau i spaddi

Pi iddu i genti nun su chiu cristiani

Ri notti u cielu è sempre senza stiddi

Si senti abbannunatu comu un cani

Nta testa c'havi sempri i picciriddi

Picchi i vulissi virili cuntenti

Ci veni ri scipparisi i capiddi

E scunta sta cunnanna ma è nnuccenti

Iu ci vulissi  riri "amicu miu

Fatti curaggiu e nun ti lassari iri

Ca siddu è veru ca ncielu c'è Diu

Prima o pui corchi cosa l'havi a fari"

Ma u taliu nta l'uocchi

E a lingua nun si movi

A vucca è troppu asciutta

Ma rintra un cori chiovi.
CUSCIENZA RI PATRI

Quannu nta casa s'aspetta un picciriddu

Sei misi prima cumincia u parapigghia

E tutti l'attenzioni su pi iddu

Ca porta beni e crisci la famigghia

Si priparinu fasci e quasitteddi

S'ascutanu i cunsigghi ri l'anziani

Si ricamanu linzola cu l'acieddi

E nta culla si ci attaccanu i cianciani

Si pigghia cunfirenza cu cristiani

Ca prima nun s'avienu vistu mai

L'ostetrica, i duttura e i parrini

A paiamientu e ci vuonu sordi assai

Pa clinica si spienninu miliuna

Nte sacchetti mancu 'nsordu chiù t'arresta

Ti sienti assicutatu ri latruna

Tu si cuntentu e iddi fannu festa

U iuornu ru vattiu tutti l'amici

Ti vasanu e ti fanu cumplimenti

Prima nta chiesa tutti simu filici

E duoppu o ristoranti chi parienti

Pa cuntintizza ti pari ri vulari

Ti sienti soddisfattu comu un re

E cu l'uocchi ringrazi a to mugghieri

Ca rialu chiu granni nun ci nnè

Ma c'hai pinsatu mai ca e picciriddi

Prima ri falli scinniri nta terra

Si c'avissi addumannari puru a iddi

Si su disposti a cummattiri sta guerra

Ca cu si metti ntesta i fari figghi

S'avissi a fari un esami ri cuscienza

Si stanno miegghiu n'celu mmienzu e negghi

O nta stu munnu a fari pinitenza.

Mario Porrazzo

a cura di sli per mistrettanews2009

